
ҚАЗАҚСТАН РЕСПУБЛИКАСЫНЫҢ
З А Ң Ы

Қазақстан Республикасының кейбір заңнамалық актілеріне педагог мәртебесі және білім беру мәселелері бойынша өзгерістер мен толықтырулар енгізу туралы
 
1-бап. Қазақстан Республикасының мына заңнамалық актілеріне өзгерістер мен толықтырулар енгізілсін: 
1. «Білім туралы» 2007 жылғы 27 шілдедегі Қазақстан Республикасының Заңына: 
1) 1-бапта: 
мынадай мазмұндағы 2-5) және 7-5) тармақшалармен толықтырылсын:
«2-5) академиялық адалдық – білім беру ұйымдарында және ғылыми қызметті жүзеге асыру кезінде білім беру процесіне барлық қатысушылардың мінез-құлқын айқындайтын нормалар, қағидаттар мен құндылықтар жиынтығы;»;
«7-5) бекітілген мектеп – тірек мектепке аумақтық бекітілген, әдістемелік, басқарушылық және ұйымдастырушылық қолдау алатын жалпы орта білім беру ұйымы;»;
21-8) және 53-10) тармақшалар мынадай редакцияда жазылсын: 
«21-8) желілік мектептер – орналасқан жеріне қарамастан қызметі білім беру саласындағы уәкілетті орган айқындайтын бірыңғай басқарушы құрылыммен үйлестірілетін, бірыңғай жалпы білім беретін және (немесе) мамандандырылған жалпы білім беретін оқу бағдарламасын іске асыратын орта білім беру ұйымдары;»; 
«53-10) тірек мектеп – бекітілген шағын жинақталған мектептерді қолдау үшін, сондай-ақ жаңа білім беру технологияларын тарату, кәсіптік қоғамдастықты дамыту және оқыту сапасын арттыру үшін әдістемелік көмек көрсету жөніндегі ресурстық орталықтың функцияларын орындайтын орта білім беру ұйымы;»;
2) 5-бап мынадай мазмұндағы 95-1) және 95-2) тармақшалармен толықтырылсын: 
«95-1) желілік мектептер қызметінің қағидаларын әзірлейді және бекітеді, сондай-ақ желілік мектептер үшін басқарушы құрылымдарды айқындайды; 
95-2) орта білім беру ұйымдарында білім алушылар мен тәрбиеленушілердің ұялы байланыстың абоненттік құрылғыларын пайдалану қағидаларын әзірлейді және бекітеді;»;
3) 9-1-бап мынадай мазмұндағы 5-1-тармақпен толықтырылсын: 
«5-1. Халықаралық тануға ие шетелдік агенттік жүзеге асыратын халықаралық аккредиттеуден өткен білім беру ұйымдары аккредиттеу мерзіміне, бірақ бес жылдан аспайтын мерзімге мемлекеттік аттестаттау рәсімінен босатылады.»;
4) 43-баптың 3-тармағының 2-6) тармақшасы алып тасталсын;
5) 47-бапта:
3-тармақта: 
6) тармақша мынадай редакцияда жазылсын:
[bookmark: _Hlk210410689]«6) педагогикалық мамандықтар немесе «Педагогикалық ғылымдар» білім беру саласындағы жоғары білімнің білім беру бағдарламалары бойынша қалпына келтіру мен ауыстыруды қоспағанда, қайта қабылдануға және бір оқу орнынан басқасына, бір мамандықтан немесе жоғары білімнің білім беру бағдарламасынан басқасына, ақылы негізден мемлекеттік білім беру тапсырысы бойынша оқуға немесе оқытудың бір нысанынан басқасына ауысуға;»;
мынадай мазмұндағы 6-1) және 6-2) тармақшалармен толықтырылсын: 
«6-1) тек қана педагогикалық мамандықтар немесе «Педагогикалық ғылымдар» білім беру саласындағы жоғары білімнің білім беру бағдарламалары шеңберінде қайта қабылдануға және бір оқу орнынан басқасына, бір мамандықтан немесе жоғары білімнің білім беру бағдарламасынан басқасына, ақылы негізден мемлекеттік білім беру тапсырысы бойынша оқуға немесе оқытудың бір нысанынан басқасына ауысуға; 
6-2) шетелдік жоғары білім беру ұйымдарынан республикалық бюджет қаражаты есебінен жоғары білімнің білім беру грантын беру конкурсына қатысу шарттарын сақтаған кезде «Педагогикалық ғылымдар» білім беру саласындағы педагогикалық мамандықтарға немесе жоғары білімнің білім беру бағдарламаларына ауысуға;»;
10-1-тармақ мынадай редакцияда жазылсын:
«10-1. Білім беру саласындағы уәкілетті орган бекіткен орта білім беру ұйымдарында білім алушылар мен тәрбиеленушілердің ұялы байланыстың абоненттік құрылғыларын пайдалану қағидаларында көзделген жағдайларды қоспағанда, орта білім беру ұйымдарында білім алушылар мен тәрбиеленушілердің оқу процесі кезінде ұялы байланыстың абоненттік құрылғыларын пайдалануына жол берілмейді.»;
6) 49-бапта: 
2-тармақта 7) тармақшадағы «сақтауға міндеттендді» деген сөздер «сақтауға;» деген сөзбен ауыстырылып, мынадай мазмұндағы 8) және 9) тармақшалармен толықтырылсын: 
«8) педагогтің құқықтарын құрметтеуге; 
9) олар мен білім беру қызметтерін көрсететін білім беру ұйымының арасында жасалған шарттың талаптарын сақтауға міндетті.»; 
мынадай мазмұндағы 2-1-тармақпен толықтырылсын: 
«2-1. Сабақтан тыс уақытта баланың мінез-құлқы мен қауіпсіздігі үшін        ата-ана немесе басқа заңды өкілдері жауапты болады.».

2. «Педагог мәртебесі туралы» 2019 жылғы 27 желтоқсандағы Қазақстан Республикасының Заңына: 
1) 6-бапта: 
2-тармақтың 1) және 2) тармақшалары мынадай редакцияда жазылсын:
«1)	Қазақстан Республикасының заңдарында көзделген жағдайларды қоспағанда, оны кәсіптік міндеттерімен және (немесе) білім беру қызметіне байланысты емес функцияларды және (немесе) жұмыс түрлерін орындауға, іс-шараларды өткізуге тартуға;
2)	одан Қазақстан Республикасының білім беру саласындағы заңнамасында көзделмеген есептілікті не ақпаратты талап етіп алдыруға, сондай-ақ құжаттарды бір мезгілде екі форматта (қағаз және электрондық) жүргізу  міндетін жүктеуге;»;
3 тармақ алып тасталсын;
мынадай мазмұндағы 4 тармақпен толықтырылсын: 
«4. Педагог және (немесе) білім беру ұйымының басшысы білім алушылармен немесе тәрбиеленушілермен болған оқиғалар үшін тек өзінің кәсіптік қызметін жүзеге асырған кезеңде, оның ішінде білім беру қызметіне қатысты лауазымдық міндеттерін орындау процесінде ғана жауапты болады.»;
2) 7-баптың 1-тармағы мынадай мазмұндағы 20-1) және                                                     20-2) тармақшалармен толықтырылсын:
«20-1) онлайн-платформаларда міндетті түрде аккаунттар жүргізуден және оларда материалдар жариялаудан, сондай-ақ оның кәсіби қызметіне жатпайтын және еңбек шартында (лауазымдық нұсқаулықта) көзделмеген имидждік немесе өзге де жұмыс түрлерін орындаудан бас тартуға;
20-2) Қазақстан Республикасының еңбек заңнамасына сәйкес өзінің кәсіби міндеттерімен байланысты емес өзге де жұмыс түрлерін орындауға құқығы;».

2-бап. Осы Заң ресми жарияланған алғашқы күннен кейін күнтізбелік он күн өткен соң қолданысқа енгізіледі.


Қазақстан Республикасының 
              Президенті


